Жаңа Қазақстан: жақсы мұғалім
     Жақсы мұғалім – мектептің жүрегі. Ал отаны қадірлеген озық оқытушы, ұлты ұлықтаған  ұлағатты  ұстаз атану екінің бірінің маңдайына жазылмаған бақыт. Меніңше, жаңару мен жаңғыру дәуірін басынан өткеріп жатқан жаңа Қазақстанға да жақсы мұғалім ауадай қажет. Байыппен бағамдасаңыз, сынаптай  сусыған сынақ – өмірде  адамзат баласының  мұғалімнің алдын көрмегені, ұстаздан тәлім алмағаны кемде-кем.  Сондықтан тал бесіктен жер бесікке дейінгі жүріп өткен жолында жан біткеннің жадында мәңгі қалатын бір адам бар болса, ол – ұлтаз дер едім.
     Қазақтың Қожамқұловының, сайын даланың серкесінің «Ұстаз деген ұлағатты атауды естігенде, күні бүгінге дейін өзімді шәкірттей сезінемін»  деуінде де осындай ұлағатты мән жатыр. Ендеше шау тартса да шәкіртінің жүрегінде қалып, қартайса  да қадірі кемімеген игі жақсыларды шын мұғалім, анық ұстаз деп ардақ тұтсақ абзал болар.
     Олай болса, Жаңа Қазақстанның жақсы мұғалімін қалай сомдаймыз. Қазақстанның жақсы мұғалімі қандай болуы керек. Мүмкін, Мүсірепов мәністегендей, талапты жастың бұлақ көргендей көзін ашып, ең сенімді адамына, сыр жасырмайтын жанашырына айналған жанды жақсы мұғалім дерміз. Бәлкім, әдебиетіміздің Әбділдасы, тәммәм қазақтың Тәжібаевы тап басып айтқандай, мектепті сыйлайтын, өз мамандығын жан-тәнімен сүйетін, өзінің интелектісін ұдайы көтеріп, дүниеге деген көзқарасын биіктетіп отыратын оқытушыны жақсы  мұғалім дегеніміз жөн бе? Әлде, Әл-Фараби бабамыз бұқарасына  өсиет еткендей, жаратылысынан жаны нәзік, алғыр да аңғарымпаз, шешендігінде шек жоқ, өне бойы өнер-білімге тұнып тұрған, ар-намысына қылаудай дақ түсірмейтін аса қанағатшыл, жақынға да, жатқа да турашылдығымен жаққан, ғибратты ғұмырының  әр күнін, әр сағатын, тіпті әр минутын жұрт баласына жақсылық жасауға арнап, жас жүректерге ізгілік  нұрын шашатын, шарапаты мол бала жанының шипагерлерін шын мұғалім деп дәріптегеніміз дұрыс па?
     Меніңше, осынау айтылған орнықты ойларымның баршасының да жақсы мұғалім ұғымын қалыптастыруға қатысы бар.
     Ал бүгінгі күнде «Мәңгілік елдің» мәртебелі мұғалімнің әлеуетін көтеріп, әлеуметтік жағдайын жақсартуға да мемлекетіміз баса мән беріп отыр.
     Өткен ғасырмен салыстыра, салғастыра қарасақ, қазақ баласына қара танытып, қолына қалам ұстатып жүргендердің қазір тұрмысы жаман емес, талабы да тау қопарарлықтай.
  Ойымыз орнықты, пікіріміз пәтуалы болу үшін Алаш зиялылары күн кешкен кезеңде шыққан «Ақ жол» газетінен де бірер мысал келтіре кетелік. Мұғалімнің мұңын ұлт мұңы деп біліп, ұстаздың қайғысын қазақ қайғысы санаған басылымда Қазалыдағы орта мектеп оқытушысы Р. Айтмағамбетовтың «жанайқайы» жарық көріпті. «Кімнің ерні аққа тимей жүр?» деген мақаласында  ол: «...Күйбектемей ашық айту керек, осы бір-екі жылдың ішінде мұғалімдер басынан қандай дәуірлер кешкенін өздері біледі. Кеңес хүкіметі құрылғаннан кейін мектептер көбейтілді. Мұғалімдер жетістіруге тырысылды. Бірақ бұл сияқты халық ағарту қызметкерлерінің басында жүрген мұғалімдердің күн көру тіршіліктері бастапқы кезде біраз тәуір болса да соңғы жылда тіпті нашарға айналды. Айлық жетпейді. Кездеме, мата жоқ, киімнен тұттай жалаңаш ең аяғы беріліп тұратын азғантай болса да азық-түлік жоқ.
Енді қалай күн көріп келді? Сауда қылу қолдарынан келмейді, келсе де бармайды, пұлы жоқ. Уақыты жоқ. Мұғалім өзінің дәрежесін кемітіп балалардың, жұрттың көз алдарында ескі киімдерді көтеріп базарда жүруге де болмайды. 
     Бұл күнде мұғалімдердің қолдарында оқу құралы кітаптар жоқ, сондықтан ертеден кешке дейін беретін сабақтарын әзірлеумен болады. Әзірленбей барған сабақ сабақ болмайды. Оның үстіне білімі шағын бала оқытып көп тәжірибе көрмеген жас мұғалімдерге тіпті қиын.
Мұғалімдердің бұл көрген қорлықтары аз болғандай бір-екі жылдан бері баламызға әліпті таяқ деп білгізген жоқ, деп қара халық ел тағы наразы. Олар білмейді; мектептің ошақтың үш бұтындай тіреп тұратын үш қаруының тек біреуінің ғана бар екендігін. Қалған мұғаліммен мектеп, оқу құралдарының ақсап тұрғандығын. Һәм бұл ескерусіз мектептің мектеп болмайтынын да.
       Мұғалім шаршады, қаны қашты, ақылы азды. Оны толтыруға, кеткен күшті қайта орнына келтіруге демалыс, азық-түлік керек. Енді ілгері ұмтылуға онсыз әл біткен шығар.
      Ұзын сөздің қысқасы: қабырғасын қатырып,омыртқасын бекітіп, балаларды адам қатарына жеткізетін әкесі де, шешесі де болған мұғалімдердің қасы мен қабағына қарап тамағын тоқ, көйлегін көк қылу керек. «Бір күн қарны ашқаннан қырық күн ақыл сұрама» деген, мұғалімдерге айып қою орынсыз, мұғалім айыпсыз, мұғалім аппақ»,-деп  мұғалімнің жабырқаңқы жағдайын, көңіл күйзелтер көріністі боямасыз бейнелепті. Ал еңбегі ұшан теңіз бүгінгі ұстаздың, жаңа форматтағы жақсы мұғалімнің тұрмысы тәуір, білім-білігі де бәсекеге қабілетті. Жаңартылған оқу бағдарламасының  баяндылық табумен жаңа технологияны толық игеріп, жаңаша әдіс-тәсілдерді өз дәрісінде тиімді қолданатын ұстаздар саны да артып келеді.
     Заман ағымынан қалмай, өскелең ұрпақты үш тілде – қазақ, орыс, ағылшын тілінде оқыту да өзінің жемісті нәтижесін беруде. Дарынды оқушы мен шығармашыл мұғалімнің бірлігі беки түсіп, ғылымға түрен салған жастар жаңалықтың жаршысы болуда. Ұстаздар қауымы да ұлт алдындағы ұлы міндетті жан-жүрегімен түйсініп, алдымен педагог-модератор ретінде өз білімін ұштап, педагог-сарапшы ретінде танымын арттырып жатса, педагог-зерттеуші ретінде зерделі ұстазға айналып, педагог-шебер санатымен білім көкжиегінен көрінгендердің де қарасы қалың.
     Демек, біздің бүгінгі оқу-ағарту саласында тың серпін бар. Жаңа Қазақстанның жақсы мұғалімін қалыптастыру да басты назарда. Олай болса, біз де жақсы мұғалімнің септесуімен Елбасымыз айтқандай, жастарымызды жаңа ғылым-білімді игеруге үндеп, жаңа машықтар алуға жетелеуіміз керек.
Білім мен технологияны қатар меңгерген қағылез ұрпақтың алмайтын асуы болмайды. Осы тұрғыдан алғанда да қарыштап дамып келе жатқан Қазақстанымызға жақсы мұғалім қажет. Өйткені жақсы мұғалім – ел ертеңінің кепілі.
 

  
